
西江月

作者：辛棄疾

西江月

（夜行黃沙道中）

明月別枝驚鵲 清風半夜鳴蟬

稻花香裡說豐年 聽取蛙聲一片

七八個星天外 兩三點雨山前

舊時茅店社林邊 路轉溪橋忽見

西江月

（遣興）

醉裡且貪歡笑 要愁那得功夫

近來始覺古人書 信著全無是處

昨夜松邊醉倒 問松我醉如何

只疑松動要來扶 以手推松曰去

西江月 (辛棄疾)

西江月

（示兒曹以家事付之）

萬事雲煙忽過 百年蒲柳先衰

而今何事最相宜 宜醉宜游宜睡

早趁催科了納 更量出入收支

乃翁依舊管些兒 管竹管山管水

此作品在全世界都属于公有领域，因为作者逝世已经超过100年，且作品于1931年1月1日

之前出版。

